
TARBIYACHI-PEDAGOGNING 
KOMPETENTLIK 

TRANSFORMATSIYASI

Rasulxo‘jayeva M. A.
Nizomiy nomidagi TDPU Maktabgacha ta’lim metodikasi kafedrasi 

Pedagogika fanlari bo‘yicha falsafa doktori, dotsent vazifasini bajaruvchi

Urinova Z. O‘.
Nizomiy nomidagi TDPU Maktabgacha ta’lim yo‘nalishi

magistratura talabasi

Annotatsiya: Maqolada zamonaviy maktabgacha ta’lim tashkilotlarida tarbiyachining kompetensiyalari, tarbiyachining 
kasbiy faoliyatida kompetensiyaga asoslangan yondashuv, pedagogika tarixi bo‘yicha tarbiyachining kasbiy faoliyati sifati, 
shuningdek, maktabgacha ta’lim tashkilotlarida tarbiyachining kasbiy faoliyati bilan bog‘liq ilmiy-nazariy masalalar ko‘rib 
chiqiladi.

Kalit so‘zlar: nutqning aniqligi, ilmiy bilim, ijodkorlik, kasbiy kompetensiyalar, nutqning sofligi, falsafiy tizimlar.
Abstract: The article examines the competencies of a teacher in modern preschool education organizations, the compe-
tency-based approach in the professional activity of a teacher, the quality of a teacher’s professional activity in the history 
of pedagogy, as well as scientific and theoretical issues related to the organization of professional transformation of a 
teacher’s personality.

Key words: accuracy of speech, scientific knowledge, creativity, professional competencies, purity of speech, philosoph-
ical systems.
Аннотация: В статье расматриваются компетенции воспитателя в современных организациях дошкольного обра-
зования, компетентностный подход в профессиональной деятельности воспитателя, качества профессиональной 
деятельности воспитателя в истории педагогики, а также научно-теоретические вопросы, связанные с организа-
цией профессиональной трансформации личности педагога.

Ключевые слова: точность речи, научные знания, креативность, профессиональные компетенции, чистота речи, 
философские системы.

KIRISH
Maktabgacha ta’lim tashkilotining tarbiyachisi avvalo, bilimli bo‘lishi, o‘z vazifasini to‘g‘ri bajara olishi, tabiat 

va jamiyatning qonuniyatlarini tushunishi, ijtimoiy faol bo‘lishi, shu bilan birga umumiy va maktabgacha tarbiya 
pedagogikasi, bolalar psixologiyasi va fiziologiyasi hamda shu kabi fanlarni mukammal egallagan bo‘lishi lozim [3].

Tarbiyachi bolalarni kuzata oladigan, ularni xulqi, xatti-harakati sabablarini to‘g‘ri tahlil qilib, unga ta’sir etuv- 
chi vositalarni qo‘llay oladigan bo‘lishi lozim. Bundan tashqari maktabgacha yoshdagi bolalarni kerakli bilim, 
malaka, ko‘nikmalardan xabardor qilish uchun tarbiyachi nutq madaniyatiga ega bo‘lishi va uning nutqi quyidagi 
xususiyatlarda aks etishi kerak:

■	 Nutqning aniqligi.

■	 Nutqning irodaviyligi.

■	 Nutqning sofligi (uning turli sheva so‘zlaridan xoli bo‘lib), faqat adabiy tilda ifoda etish, jargon (muayyan 
kasb yoki soha mutaxassislarga xos so‘zlar), varvarizm (muayyan millat tilida bayon etiladigan nutqqa 
o‘zga millatlarga xos so‘zlarning o‘rinsiz qo‘llanilishi), vulgarizm (harakat qilish, so‘kishda qo‘llaniladigan 
so‘zlar) hamda konselyarizm (o‘rinli bo‘lmagan vaziyatlarda rasmiy nutqda so‘zlash) so‘zlaridan xoli 
bo‘lishi va pedagogning nutqi sodda, ravon va tushunarli bo‘lishi kerak.

ADABIYOTLAR TAHILI
Qadimgi dunyo falsafa tizimlaridan boshlab pedagogikaning fan sifatida shakllanish jarayoni nazariy tafak-

kurning taxmin va fikrlashlaridan ilmiy bilim sari harakat qilish jarayoni yuz beradi.
Har qanday fan tabiat, jamiyat va tafakkur taraqqiyotining obyektiv qonunlari to‘g‘risidagi bilimlarning 

yakunidan, jamlashidan ishonarli va umumlashgan bilimlar sistemasidan iborat bo‘ladi.
Shaxsni har tomonlama tarbiyalash insoniyatning azaliy orzusi bo‘lib, ajdodlarimiz ma’rifat, ma’naviyat va 

madaniyatni qanday qilib yosh avlodga o‘rgatish, ularni komillikka yetaklash yo‘llarini, qonun-qoidalarni izla- 
ganlar. Darhaqiqat, insonni ma’rifatli va ma’naviy komillikka erishishi pedagogika fanining yetakchiligida amalga 
oshiriladi.

Eng qadimgi zamonlardan to hozirgi kungacha turli tarixiy davrlarda tarbiya, maktab va pedagogik fikrlar 
taraqqiyotini tizimli yondashuv asosida o‘rganishdan iborat.

Zardusht dini bo‘yicha har bir inson hayot yo‘lini o‘zi belgilaydi; kimga yon bosmoqlik, kimni himoya qilishni 
o‘zi hal qiladi.

O‘rxun-Enasoy yozma yodgorliklarida ta’lim-tarbiya masalalari. VII – VIII asrlarda qabr toshlariga turk-runiy 
yozuvida o‘yib bitilgan “Urxun-Enasoy” bitiglarida ham bolalarni vatanparvar, xalqparvar, tadbirkor, uddaburon, 
oqil qilib tarbiyalash masalalariga alohida e’tibor qaratilgan.

Pedagog olima A.S.Kaldibekovaning fikricha, bu bitigtoshlarda bolalarni baynalminallik ruhida tarbiyalash 
masalasiga ham e’tibor qaratilgan. Bitigtoshlarda turk xalqining Tabg‘ach xonligiga qarshi olib borgan urushlari 
ham ifoda etilgan. Biroq turk xonlari (To‘nyuquq, Qultegin, Bilga xoqon, Eltarish xoqon) Tabg‘ach xonlarining 
botirligi, siyosatdonligi, ishbilarmonligi, vatanparvar hamda elsevarligini inkor etmaydi. Ayni shu jihatlarni turk 
xalqida mujassam bo‘lishini chin dildan istaydi.

Ibn Sino bilim olishda bolalarni jamoa bo‘lib maktabda o‘qitish zarurligini ko‘rsatadi va ta’limda quyidagi-
larga rioya etish zarurligini ta’kidlaydi: 

●	 bolaga bilim berishda birdaniga kitobga band qilib qo‘ymaslik;

●	 ta’limda oddiydan murakkabga tomon bilim berish; 

●	 olib boriladigan mashqlar bolalar yoshiga mos bo‘lishi; 

●	 o‘qitishda jamoa bo‘lib o‘qitishga e’tibor berish; 

●	 bilim berishda bolalarning mayli, qiziqishi va qobiliyatini hisobga olish; 

●	 o‘qitishni jismoniy mashqlar bilan qo‘shib olib borish.

Tarixiy jarayonlarni o‘rganish, bugungi kundagi obyektiv masalani rivojlantirish masalalari qator olimlarning 
ilmiy-tadqiqot ishlarida yangicha rang berish maktabgacha ta’lim tashkilotlarida pedagogik jarayonning kompe-
tensiyaviy transformatsiyasini takomillashtrishni taqozo etmoqda.

Aynan maktabgacha yoshdagi bolalarga ta’lim-tarbiya berishda dunyoning turli mamlakatlarida yashab 
o‘tgan pedagog mutafakkirlarning qimmatli fikrlarida tarbiyachining pedagogik jarayonida o‘zini qanday bosh-
qarish xususidagi ta’limotlar va ilmiy metodlarni qo‘llash haqidagi ilmiy meroslari bizgacha yetib kelgan. Jum-
ladan, Yan Amos Komenskiyning “Ona maktabi” nomli maktabgacha tarbiya qo‘llanmasi va boshqa bir qancha 
kitoblari dunyo yuzini ko‘rdi.

Pedagogika ta’lim-tarbiya maqsadini jamiyat talablariga va ta’lim oluvchilarning yosh xususiyatlarini hisobga 
olish mazmunan o‘zgarib borishini o‘rgatadi. Tarbiyaning tarkibiy qismlarini va ular o‘rtasidagi bog‘lanishlarni 
ochib beradi. Shu asosda ta’lim tarbiya sohasidagi tajribalarni umumlashtiradi, tarbiyaning kelgusidagi rivojla-
nish istiqbollarini, yo‘llarini ko‘rsatib beradi. Shuningdek u maktab, hunar-texnika bilim yurti va maktabdan tash-
qari tarbiya muassasalari xodimlarini ham nazariy, ilg‘or tajribalar bilan qurollantiradi. Ota-onalarga yoshlarni 
to‘g‘ri tarbiyalash, o‘qitishdagi mahoratini yanada takomillashtirish yo‘lida amaliy tavsiyalar beradi.

“Pedagogika” faniga tavsif berilganda “ta’lim”, “tarbiya” hamda “ma’lumot” degan so‘zlarni ishlatamiz. Bu 
so‘zlar o‘zaro bog‘langan bo‘lib, bir-birini to‘ldirib boradi. Ularni pedagogikaning asosiy kategoriya tushuncha-
lari deb qaraymiz “ta’lim oluvchi”, “o‘qituvchi”, “usul”, “intizom”, “jamoa”, “irsiyat”, “muhit”, “direktor” va hokazo 
tushuncha - mavzular yuzasidan fikr yuritilganda ular haqidagi sifatlarga alohida qaraladi. 	 

So‘ngi besh yil ichida maktabgacha ta’lim tashkilotlarining ta’lim-tarbiya mazmuniga innovatsion texnologi-
yalar kiritilib borishi tarbiyachi shaxsining pedagogik faoliyatining kompetensiyaviy transformatsiyasi paradig-
malariga oid tadqiqot ishlari olib borilmoqda.

Maktabgacha ta’lim tashkilotlarida boshqaruvchilik faoliyatida pedagogik jarayonni tizimlashtirishda kom-
petensiyaviy yondashuvga ahamiyatli e’tibor qaratilishi dolzarb masalalardan hisoblanadi. 

Respublikamining metodist olomlaridan M.T.Xamdamova malaka oshirish jarayonida maktabgacha ta’lim 
tashkiloti rahbarining boshqaruv kompetensiyasini rivojlantirish mexanizmlarini takomillashtirish mavzusida olib 

borilgan tadqiqot ishida мaktabgacha ta’lim tashkiloti rahbarining boshqaruv kompetensiyasi – bu maktabgacha 
ta’lim tashkilotlarida rahbarning boshqaruv funksiyalarini professional ravishda bajarishga tayyorligi va qobili-
yatini belgilab beruvchi bilimlarni, qadriyatlarni, kommunikativ va tashkiliy-uslubiy faoliyat tarkibiy qismlarining 
yig‘indisidagi ajralmas shaxsiy-kasbiy tavsif bo‘lib, bu boshqaruv vazifalarini samarali olib borishni ta’minlashini 
ko‘rsatib beradi deb ta’riflaydi.

G.A.Gaynazarova malaka oshirish jarayonida maktabgacha ta’lim tashkilotlari tarbiyachilari kasbiy kompe-
tentligini rivojlantirish mavzusida olib borgan tadqiqot ishida “kasbiy kompetentlik” tushunchasiga – kasbiy kom-
petentlik pedagogik vaziyatlarda o‘z bilim, ko‘nikma va malakalarini oqilona qo‘llash, pedagogik muammolarni 
hal etishda tarbiyalanuvchilarga ta’sir ko‘rsatish usul va uslublari hamda vositalaridan mohirona foydalana olish 
imkoniyatini beruvchi kasbiy fazilatlar majmuidir” deb mualliflik ta’rifini bayon etadi.

Bu esa, maktabgacha ta’limda yangicha ijodiy sog‘lom raqobat muhitini yaratish, tarbiyachi-pedagoglarning 
motivatsion jarayonini oshirish, ularning kasbiy rivojlantirish, kasbiy faoliyatini yaxshilash, shart-sharoit yaratish 
zaruratini belgilaydi.

TADQIQOT METODOLOGIYASI
Tarbiyachi-pedagogning kompetensiyaviy transformatsiyasi pedagogik jarayonni tashkil etishda qadimgi 

xalq an’anasidan foydalanish ishida ham o‘zining mohiyatini yo‘qotmagan xalq pedagogikasining g‘oyaviy xazi-
nasi va buyuk yutuqlari sifatida epos, ertak, lapar, maqol, tez aytish, topishmoq kabi janrlarni qo‘llashda turli 
metod va vositalar asosida tashkil etishi uning kompetensiyaviy yondashuvini tashkil etadi. 

“Kompetentlik” tushunchasi ta’lim sohasiga psixologik izlanishlar natijasida kirib kelgan. Shu sababli 
kompetentlik “noan’anaviy vaziyatlar, kutilmagan hollarda mutaxassisning o‘zini qanday tutishi, muloqotga 
kirishishi, raqiblar bilan o‘zaro munosabatlarda yangi yo‘l tutishi, noaniq vazifalarni bajarishda, ziddiyatlarga 
to‘la ma’lumotlardan foydalanishda, izchil rivojlanib boruvchi va murakkab jarayonlarda harakatlanish rejasiga 
egalik”ni anglatadi (1-rasm).

Kasbiy kompetentlik – tarbiyachi tomonidan kasbiy faoliyatni amalga oshirish uchun zarur bo‘lgan bilim, ko‘nikma va 
malakalarning egallanishi va ularni amalda yuqori darajada qo‘llay olinishidir.

Ijtimoiy kompetentlik – ijtimoiy munosabatlarda faollik ko‘rsatish ko‘nikma, malakalariga egalik, kasbiy faoliyatda 
subyektlar bilan muloqotga kirisha olish.

Maxsus kompetentlik – kasbiy-pedagogik faoliyatni tashkil etishga tayyorlanish, kasbiy-pedagogik vazifalarni oqilona 
hal qilish, faoliyati natijalarini real baholash, BKMni izchil rivojlantirib borish bo‘lib, ushbu kompetentlik negizida 
psixologik, metodik, informatsion, kreativ, innovatsion va kommunikativ kompetentlik ko‘zga tashlanadi. Ular o‘zida 
quyidagi mazmunni ifodalaydi.

Psixologik kompetentlik – pedagogik jarayonda sog‘lom psixologik muhitni yarata olish, ta’lim oluvchilar va ta’lim 
jarayonining boshqa ishtirokchilari bilan ijobiy muloqotni tashkil etish, turli salbiy psixologik ziddiyatlarni o‘z vaqtida 
anglay olish va bartaraf eta olish.

Metodik kompetentlik – pedagogik jarayonni metodik jihatdan oqilona tashkil etish, ta’lim yoki tarbiyaviy faoliyat 
shakllarini to‘g‘ri belgilash, metod va vositalarni maqsadga muvofiq tanlay olish, metodlarni samarali qo‘llay olish, 
vositalarni muvaffaqiyatli qo‘llash.

Informatsion kompetentlik – axborot muhitida zarur, muhim, kerakli, foydali ma’lumotlarni izlash, yig‘ish, saralash, 
qayta ishlash va ulardan maqsadli, o‘rinli, samarali foydalanish.

Kreativ kompetentlik – pedagogik faoliyatga tanqidiy, ijodiy yondashish, o‘zining ijodkorlik malakalariga egaligini 
namoyish eta olish.

Innovatsion kompetentlik – pedagogik jarayonni takomillashtirish, ta’lim sifatini yaxshilash, tarbiya jarayonining 
samaradorligini oshirishga doir yangi g‘oyalarni ilgari surish, ularni amaliyotga samarali tatbiq etish.

Kommunikativ kompetentlik – ta’lim jarayonining barcha ishtirokchilari, jumladan, ta’lim oluvchilar bilan samimiy 
muloqotda bo‘lish, ularni tinglay bilish, ularga ijobiy ta’sir ko‘rsata olish.

Shaxsiy kompetentlik – izchil ravishda kasbiy o‘sishga erishish, malaka darajasini oshirib borish, kasbiy faoliyatda o‘z 
ichki imkoniyatlarini namoyon qilish.

Texnologik kompetentlik – kasbiy-pedagogik BKMni boyitadigan ilg‘or texnologiyalarni o‘zlashtirish, zamonaviy vosita, 
texnika va texnologiyalardan foydalana olish.

Ekstremal kompetentlik – favqulotda vaziyatlar (tabiiy ofatlar, texnologik jarayon ishdan chiqqan)da, pedagogik nizolar 
yuzaga kelganda oqilona qaror qabul qilish, to‘g‘ri harakatlanish malakasiga egalik.

1-rasm: Tarbiyachi-pedagogning kompetentlik transformatsiyasi [3]

Pedagog-tarbiyachi kompetentlikka ega bo‘lishda o‘z ustida ishlash, o‘z-o‘zini rivojlantirish muhim ahami-
yatga ega. 

■	 O‘z-o‘zini rivojlantirish vazifalari: o‘zini o‘zi tahlil qilish; o‘zini o‘zi baholash orqali aniqlanadi. 

■	 O‘z ustida ishlash – pedagogning izchil ravishda o‘zining kasbiy BKM va shaxsiy sifatlarini rivojlantirib 
borish yo‘lida amaliy harakatlarni tashkil etishi(2-rasm).

2-rasm: O‘z ustida ishlashning namoyon bo‘lishi

XULOSA
Tarbiyachining kasbiy kompetentlikka ega bo‘lishida o‘zini tahlil qila olishi ham ahamiyatli sanaladi. O‘zini 

o‘zi tahlil qilish pedagog tomonidan kasbiy faoliyatda tashkil etayotgan o‘z amaliy harakatlari mohiyatining 
o‘rganilishidir. O‘zini o‘zi tahlil qilish orqali pedagog-tarbiyachi o‘zini o‘zi obyektiv baholash imkoniyatiga ega 
bo‘ladi. Zero, pedagoglarning kasbiy kompetentlik sifatlariga ega bo‘lishida ularning o‘z-o‘zini baholash mala- 
kalariga egaligi ham muhimdir. O‘zini o‘zi baholash (O‘O‘B) – shaxsning o‘z-o‘zini tahlil qilishi orqali o‘ziga 
baho berishi. O‘zini o‘zi baholash subyekt uchun shaxsiy imkoniyatlarini hisob-kitob qilish, o‘ziga obyektiv baho 
berish, o‘zidan qoniqishni ta’minlaydi. O‘z-o‘zini baholash shaxsning qobiliyatini o‘z kuchi bilan yuzaga chiqi- 
shiga yordamlashishi zarur. O‘z-o‘zini baholash qiyin, lekin shaxsni bunga bevosita tayyorlash mumkin. Har 
qanday mutaxassisda bo‘lgani kabi pedagogning ham o‘zini o‘zi samarali baholay olishiga bir qator omillar ta’sir 
ko‘rsatadi(3-rasm).

3-rasm: O‘zini o‘zi baholash imkoniyatlari

Tarbiyachi-pedagogning kompetentlik transformatsiyasi kasbiy faoliyati negizida aks etuvchi sifatlarning 
mohiyatidir.

Maktabgacha ta’lim tashkilotlari pedagogik jarayonni tashkil etishda kompetensiyaviy transformatsiya aso-
sida ish ko‘rilsa, tarbiyachi – pedagog ta’lim-tarbiya jarayonini tashkil etishning negativ jihatlarini bartaraf eta 
oladi.

